
Inatsisartut suleriaasianni § 33 naapertorlugu aalajangiiffigisassatut siunnersuut 

imaattoq matumuuna saqqummiuppara: 

 

Pisariartitsineq aallaavigalugu nunalerinermik ilinniarfimmik 

pilersitsisoqarnissaanut  Naalakkersuisut 

nalunaarusioqquneqarnissaaanik Inatsisartut aalajangiiffigisassaattut 

siunnersuut.  Nalunaarusiaq Narsami Nunalerinermik ilinniarfimmik 

pilersitsinissamik qulaajaanerussaaq, pingaarnertut imminut 

pilersorsinnaaneq, nunalerineq aamma nerisassanik 

tunissassiornermik siunertaqartumik. Nalunaarusiaq Inatsisartut 

2023-mi ukiaanerani ataatsimiinneranni agguaanneqassaaq. 

 

(Inatsisartunut ilaasortaq, Mariane Paviasen, Inuit Ataqatigiit) 

 

Tunngavilersuut: 

Maannakkuugallartumik inuussutissanik namminerlu pilersorsinnaanermik 

ilinniartitsisumik atuarfeqanngilagut. 

 

Upernaviarsuk misileraavittut ingerlavoq aamma Nunalerinermik 

inuussutissarsiutilinnut ilinniarfik tassani inissisimavoq. Upernaviarsuk 

aserfallakkiartorpoq,  nunalerinermilu pilersaarummi atuarneqarsinnaavoq 

Upernaviarsuk malinnaasinnaanngitsoq, atuartitsissutissanillu pilersaarummik 

peqanngitsoq. 

 

Imminut napatilernissamut ikaarsaariarnissamut alloriarneq 

pingaarutilerujussuaq tassaavoq maannamit annerusumik nerisassanik 

tunisassiornissaq. Ilisimavarput inuussutissat amerlanerpaartaat pisiniarfimmi 



 

pisiarisinnaasagut nunanit allanit tikisitaasut, tamanna imminut 

napatilernissamut kissaateqarnermut naapertuutinngilaq. 

 

Kalaallit Nunaanni nerisassanik tunisassiornerulernerup kingunerissavaa 

kiffaanngissuseqarnerulerneq aamma nunanit allanit 

pinngitsuuisinnaajunnaaqqaneq annikillisinneqassaaq. 

Nammineq nerisassanik tunisassiorneq aqqutigalugu aningaasat nunanut allanut 

atorneqartarnerat ikilisinneqarsinnaapput, taamaasilluni nunatta iluani 

aningaasat amerlanerusut kaaviaartinnissaat anguneqarsinnaavoq. 

 

Annertunerusumik imminut pilersorsinnaaneq, nunatsinni nerisassianik 

tunisassiorniorsinnaaneq,  kinguaattta uatsinnit oqinnerusumik 

inuuneqalernissaannut aqqutaasinnaavoq.. 

Nunatta pisariaqaartippaa nunap pissarititaanik annerusumik atorluaanissaq. 

Aqqutit ilagisinnaavaat uumasuuteqarnikkut nerisassianik tunisassiorneq  

imaluunniit nunalerinermik ilinniarfimmik pilersitsinissaq, annertunerusumik 

naatitanik nammineq pilersorsinnaanermik ilinniartitsisinnaasumik. 

 

Ullutsinni misileraavik Upernaviarsuk savaatilinngornianik atorneqarpoq. 

Kisianni naammakkunnaarsimavoq, misileraavillu nutarterneqarnissaminik 

pisariaqartitsivoq. Aamma ilisimavarput savaatillit ilaat Upernaviarsummi 

misileraavimmiit piukkunnassuseqarnerusut. Upernaviarsuup saniatigut 

inuussutissarsiornikkut ilinniarfik Inuili piuvoq, kisianni ilinniartitsineq 

nerisassiornerinnarmut tunngavoq. 

 

Iluaqutissat taakkartorneqareersut saniatigut, nunarsuarmioqataanitsinnut 

aamma iluaqutissartaqarpoq, tassami kingunerissammagu nunarsuup 

kissatsikkiartorneranut annikillisaaniarnermi peqataassagatta. 



 

Inuussutissanik tikisitanik pinngituuisinnaannginnitta kinguneraa 

inuussutissanik assartuinerujussuaq..  

Sulissutigisariaqarparput anguniassallugu kinguaatta annertunerusumik 

imminut pilersornissamut periarfissaqarnissaat. Tamanna nunatsinnut 

iluaqutaassaaq. 

Nerisassianik annertunerusumik suliaqarnermi aamma ineriartortitseqqinnerup 

kingunerissavaa nunanut allanut tunisaqarnerulerneq.  

 

Tunisassiorsinnaavugut aamma nunanut allanut tunisisinnaavugut- 

aalisagaannaanngitsunik.  

 

Nerisassat assartorneqartarnerat annikillisarneqarsinnaavoq nunap iluani 

niuernikkut, uumasuutinit neqiuppat naatitaappataluunniit. 

Taava maanna aqqusaagarput pinngitsoortissinnaavarput – Nunani allani 

sorsunneq peqqutaalluni nerisassat akitsorneri. Kingunipiluit taakku 

annikillisarsinnaavagut inuiaqatigiit nerisassanik imminut pilersornissaanut 

ilinniartillugit. Uumasuuteqarnermik naatitanillu naatitsinermi piginnaasagut 

pitsanngorsarnerisigut. Taamaammat siunnersuutigivara nalunaarusiap 

imarissagaa ilinniarfimmik pisariaqartitsinerup annertussusaa 

qulaajarneqassasoq, aamma ilinniartitsissutit sammiviillu qulaajarneqassapput, 

ilinniarsinnaasut amerlassusaat, ilinniarfiup inissisimavissaa, ilinniartunut 

inissat, aningaasartuutillu ilaatillugit. 

 

Ilinniarnissamut piumasaqaatit tassaassapput ilinniarnerup kalaallisut 

ingerlanneqarsinnaanissaa, aamma atuartitsinerup ilarujussua 

atuagarsornertaqangitsumik ingerlanneqassalluni, taamatut ingerlatsinermi 

siunertarineqarpoq ilinniartut amerlanerulernissaat. 

Narsaq nunalerinermut, uumasuuteqarnermut nerisassanik tunisassiornissamut 

siunertaasunut aamma naatitsinermut piukkunnartuuvoq. Aammattaaq 



 

atuarfeqarnissaq nerisassiornermi ilinniaritsinissamut, aamma nerisassanik 

tunisassiorfigissallugu tulluarpoq. 

Narsami inuussutissarsiornermik ilinniarfik Inuili aamma Neqi A/S pioreerput. 

Siunnersueqatigiinnissamik ilisimasanillu avitseqatigiinnissaq 

periarfissaalluarpoq. Ilinniarfik tassaassaaq ataqatigiimmik ilinniarfiusinnaasoq 

aamma tunisassiap suliarinissaanut ilinniarfiussalluni – nunamiit nerrivimmut. 

siunissami nunatsinnut annertuumik ilaqutaassaaq. 

Taamatut siunnersuuteqarlunga qilanaarpunga Inatsisartunilu 

oqallilluarnissaannik kissaallugit. Qujanaq. 

Pisortanut aningaasatigut allaffissornikkullu kingunissai: 

Naatsorsuutigineqarpoq misissuineq akeqassasoq ukiumut sulinerit marluusut, 

nalinga 500.000 koruunit.  

Namminersorluni inuussutissarsiuteqartunut aningaasatigut 

allaffissornikkullu kingunissai: 

Soqanngilaq. 

Innuttaasunut aningaasatigut allaffissornikkullu kingunissai: 

Soqanngilaq. 

 


